
ՀԱՄԱՇԽԱՐՀԱՅԻՆ ԲԱՆԿԻ ՀԱՅԱՍՏԱՆՅԱՆ
ԳՐԱՍԵՆՅԱԿԻ ՏՆՕՐԵՆ
ՏԻԿԻՆ ՍԻԼՎԻ ԲՈՍՈՒԹՂՈԻՆ
Հարգելի տիկին Բոսութղո
Ի պատասխան Ձեր 07.11.2018թ․ թիվ վբ-205/18   գրության՝ հայտնում ենք հետևյալ․

ՀՀ կառավարությունը՝ ի դեմս ՀՀ վարչապետի, ՀՀ ֆինանսների նախարարի և կառավարության այլ անդամների բազմիցս անդրադարձել են պետական կառավարման համակարգում առկա հիմնախնդիրներին և դրանց պատճառներին, այդ թվում զուգահեռ իրականությունների և բացառությունների իրողությանը: Փաստն այն է, որ տարատեսակ օբյեկտիվ և սուբյեկտիվ պատճառաբանությամբ, այդ թվում օրենքերով և միջազգային պայմանագրերով, կառավարման գրեթե բոլոր համակարգերում սահմանվել են ընդհանուր կանոններից տարբերվող բացառություններ, որոնք, երբեմն իրենց մանդատով գերազանցում են օրինաչափությանը: Արդյունքում՝ Սահմանադրությամբ և օրենքներով նախատեսված կառավարման համակարգերին զուգահեռ գործում են այլ համակարգեր, այդ թվում տարբեր կազմակերպաիրավական տեսակների ԾԻԳ-եր, հիմնադրամներ և այլն: 
ԾԻԳ-երի մասով, այս իրավիճակը հիմնականում հետևանք է նրա, որ միջազգային դոնոր կազմակերպությունները, այդ թվում ՀԲ-ն Հայաստանում իրենց ծրագրերը չեն իրականացնում Երկրի համակարգերի և ընթացակարգերի կիրառմամբ, այլ յուրաքանչյուր ծրագրի համար ձևավորում են առանձին ինստիտուտներ, կարողություններ, ընթացակարգեր: Հայաստանի անկախության սկզբնական փուլում այս իրավիճակը բացատրվում էր պետական ինստիտուտների կայացած չլինելու և պետական մարմիններում անհրաժեշտ կարողությունների բացակայության հանգամանքներով, սակայն ընդհանուր իրավիճակի բարելավման հետ մեկտեղ, դոնորները իրենց մոտեցումները չեն վերանայել: Պատմականորեն պետական մարմինների կարողությունները զարգացնելու փոխարեն, ստեղծվել և զարգացվել են զուգահեռ կարողություններ, ինստիտուտներ, ընթացակարգեր, որոնք ժամանակի ընթացքում ոչ թե ինտեգրվել են պետական մարմիններում և ստեղծել ինտիտուցիոնալ հիմքեր, այլ ճիշտ հակառակը՝ փոխարինել են պետական մարմինների համապատասխան ծառայություններին:  
Այս խնդրի վերաբերյալ ՀՀ կառավարության առանցքային մոտեցումն այն է, որ հանրային հատվածի յուրաքանչյուր մարմին կամ կազմակերպություն, անկախ կազմակերպաիրավական կամ այլ առանձնահատկություններից, պետք է գործի օրենքով սահմանված որոշակի լիազորությունների շրջանակում՝ բացառապես իրականացնելով տվյալ մարմնի նպատակներին համապատասխանող և դրանցից բխող գործառույթներ: Այլ կերպ ասած՝ յուրաքանչյուրը պետք է զբաղվի իր գործով, և չպետք է լինեն կրկնություններ, այլընտրանքային, զուգահեռ, փոխարինող կամ թաքնված համակարգեր և/կամ տվյալ մարմնին ոչ բնորոշ գործառույթներ: Ընդ որում՝
· քաղաքականությանը վերաբերող գործառույթները/ստորաբաժանումները պետք է համախմբվեն և իրականացվեն/գործեն պետական մարմինների կառուցվածքում՝ որպես մասնագիտացված ստորաբաժանումներ և/կամ ենթակա մարմիններ, 

· օժանդակ, սպասարկող, աջակցող և/կամ մասնագիտացված/խորհրդատվական այլ ծառայությունների/գործառույթների մասով պետք է դիտարկել դրանք մասնավորին պատվիրելու հնարավորությունը և նպատակահարմարարությունը: Անհնարին և/կամ ոչ նպատակահարմար լինելու դեպքում, նման գործառույթները պետք է կազմակերպվեն տվյալ մարմնի համապատասխան ստորաբաժանումների միջոցով՝ բացառելով նույնանման գործառույթների, ներառյալ հաստիքների և ստորաբաժանումների մի քանի միավորների կողմից իրականացումը: Այս նպատակներով պետության կողմից նոր ԾԻԳ-երի, ՊՈԱԿ-ների, Հիմնադրամների, ՓԲԸ-ների և/կամ այլ կառույցների ստեղծումից պետք է ձեռնպահ մնալ, իսկ գործող կառույցների գործունեությունը դադարեցնել (լուծարել, միավորել կամ այլ), եթե վերը նշված մոտեցումների ներքո չի հիմնավորվում դրանց գոյության անհրաժեշտությունը:
Վերը նշվածի մասին բազմիցս տեղեկացրել ենք նաև ՀԲ-ին և խնդրել ՀՀ ՖՆ կառուցվածքում ԱՖԾԿԿ-ն ինտեգրելու հարցի վերաբերյալ որոշման նախագիծը դիտարկել այս համատեքստում: Տրամադրել ենք նաև «ՀՀ պետական, ներառյալ ֆինանսների կառավարման համակարգերում առկա հիմնական խնդիրների և դրանց մասով ձևավորված ընդհանուր առանցքային մոտեցումների վերաբերյալ» փաստաթուղթը (կցվում է), որպեսզի բանկի համար հասկանալի լինեն կառավարության ընդհանուր մտահոգությունները և փոփոխությունների իրականացման շարժառիթները:
Ծանոթանալով բանկի դիրքորոշմանը` տպավորություն ունենք, որ ի հակառակ գործընկերային և ընդհանուր շահից ելնելու հավաստիացումների, գործնականում բանկի դիրքորոշումը ապակառուցողական է և ֆորմալ՝ ձևական: Մասնավորապես՝

· նախաձեռնությունը քննարկելիս վերը նշված իրողությունները և ՀՀ կառավարության հայտարարած քաղաքականությունը անտեսվել են. ի տարբերություն ՀԲ-ից ակնկալվող համակարգային և բովանդակային մոտեցման, ներկայացվել է միակողմանի, հիմնականում տեխնիկական և ընթացակարգային հարցերի վերաբերյալ եզրակացություն, որը համարժեք չէ մեր կողմից առաջադրված խնդրին: 

· այն ձևավովել է ոչ թե ելնելով ՀՀ կառավարություն-ՀԲ ինտիտուցիոնալ շահից և ընդհանուր նպատակներից, այլ փորձ է արվել նեղացնել խնդիրը և հանդես գալ որպես կոնկրետ վարկային և դրամաշնորհային ծրագրերի, ԾԻԳ-ի և դրա աշխատակիցների շահերի պաշտպան՝ վերջիններիս <<պաշտպանելով>> կառավարությունից և <<վտանգավոր>> այս նախաձեռնությունից: Ներկայացված նախագծում ուղղակիորեն նշված է, որ ծրագրերի իրականացման ընթացակարգերի և ԾԻԳ-ի աշխատակիցների հետագա գործունեության մասով որևէ վատթարացնող փոփոխություն կամ լրացուցիչ ռիսկ չի առաջանում: 

Ընդ որում, ինչպես հայտնի է նախորդ տարիների ընթացքում բազմաթիվ ԾԻԳ-եր փոխել են իրենց կազմակերպաիրավական տեսակը՝ վերակազմակերպվել և/կամ միավորվել են, և ինչպես գիտենք, դրանցից որևէ մեկի առնչությամբ բանկի արձագանքը այս չափ պահպանողական և ապակառուցողական չի եղել: Ուստի՝ առնվազն պարզաբանման կարիք ունեն ներկայացված դիրքորոշման շարժառիթները: 

· բանկի եզրահանգումների հիմնական մասը կառուցված է մտահոգությունների կամ ենթադրությունների վրա, որոնք տեղին չեն և հիմնավորման կարիք ունեն, քանի որ ինչպես արդեն նշվեց, հնարավոր խնդիրների մասով նախագծով նախատեսված են կոնկրետ կարգավորումներ: Ինչ վերաբերում է միջազգային պայմանագրերի և դրանց մաս կազմող փաստաթղթերի հնարավոր փոփոխությանը, ապա նախագծով նախատեսված է, որ անհրաժեշտության դեպքում դրանք պետք է փոխվեն և համապատասխանեցվեն կառավարության քաղաքականությանը: 

Ամփոփելով վերը նշվածը՝ հայտնում ենք հետևյալը․

· չենք կիսում նախագծի ընդունման հետ կապված Ձեր մտահոգությունները՝ մեր գնահատմամբ դրանք բավարար հիմնավոր չեն:

· չենք ցանկանում ակնհայտ խնդիրների առկայությունը հիմնավորելու համար իրականացնել պիլոտային ծրագիր կամ որևէ այլ գործողություն, որը ըստ էության, ոչ այլ ինչ է քան ժամանակի մեջ նախաձեռնությունը նախագծային տարբերակի մեջ թողնելու և արդյունքում տապալելու փորձ:

· առաջիկա օրերին որոշման նախագիծը ՀՀ ֆինանսների նախարարությունը կներկայացնի ՀՀ կառավարության քննարկմանը և դրա արդյուքներով կորոշվեն հետագա անելիքները:

· ՀՀ փոխվարչապետ Մհեր Գրիգորյանը պատրաստակամություն է հայտնել հանդիպել բանկի ղեկավարության հետ՝ քննարկել նախաձեռնությունը և պարզաբանել կառավարության քաղաքականությունը: Առաջարկում ենք օգտագործել այս հնարավորությունը՝ պարզաբանել և հիմնավորել բանկի դիրքորոշումը:

